
1. mynd              (Fyrsta merki Seðlabankans)

 

Seðlabanki Íslands hóf starfsemi sem sjálfstæð stofnun 

hinn 7. apríl árið 1961. Seðlabanki er miðbanki 

fjármálakerfis, gjaldmiðils og peningamála, banki 

ríkisins og banki annarra banka, og hann annast útgáfu 

seðla og myntar. Miðbankinn hefur áhrif út um hagkerfið 

með vaxtaákvörðunum og öðrum stjórntækjum. Hann 

gegnir lykilhlutverki við mótun fjármálastöðugleika. 

Miðbankinn er miðstöð greiðslu- og uppgjörskerfa, en 

þau eru undirstaða viðskiptalífsins. Seðlabanki Íslands 

hefur verið mótandi og aflvaki fjármálastofnana, 

fjármálamarkaða og peninga- og gjaldeyrisviðskipta. 

Starfsemi Seðlabanka Íslands efldist hratt. 1962 tók hann 

við erlendum lánamálum ríkissjóðs og 1967 tók hann að 

fullu við umsjón myntsláttu til viðbótar við seðlaútgáfu.     

2. mynd          (Myndir úr afgreiðslu og skrifstofu) 

 

Vorið 1961 voru starfsmenn Seðlabanka Íslands 61. Í 

fyrstu var mikið unnið að bankaeftirliti, 

verðbréfaviðskiptum og uppgjörum ávísanaviðskipta. 

Seðlabankinn átti aðild að Efnahagsstofnun og sá um 

afurðalán, ríkisábyrgðasjóð og stofnlánadeild 

sjávarútvegsins. Starfsmenn Seðlabanka Íslands voru 

framan af þátttakendur í starfsmannasamtökum 

Landsbanka Íslands, en Starfsmannafélag Seðlabanka 

Íslands hefur lengi annast félagslíf og hagsmunamál. 

Árið 1977 fengu bankamenn samningsrétt. Stöðugleiki 

einkennir starfslið Seðlabankans og margir hafa átt 

starfsaldur sinn í stofnuninni. Nú hafa um 60 % 

starfsmanna háskólamenntun. Í starfsliði Seðlabanka 

Íslands er hlutur kynjanna nú nánast jafn og einnig í 

stjórnunarstöðum almennt. Í árslok 2010 störfuðu 144 

við Seðlabankann.    

 

 



Dagskrárþáttur 7. apríl 2011:    Reynsla Seðlabanka Íslands   
/JS                  4 
 

 

3. mynd              (Landsbankahúsið við Austurstræti)

 

Framan af sögu Seðlabanka Íslands voru leiðandi 

viðskiptabankar landsins í eigu ríkisins. Fjármálakerfið 

var mótað af ríkisforræði og sérgreindum 

fjárfestingarsjóðum í opinberri eigu. Reynt var að efla 

sparnað, en sparnaður er fjárfestingar- og þróunarfé 

samfélagsins. Verðgildi peninga og vaxtaþróun eru 

meginverkefni og hafa úrslitaáhrif á allan sparnað. Lengi 

vel voru Seðlabankinn og Landsbanki Íslands reknir 

sameiginlega, enda hafði Landsbankinn annast verkefni 

seðlabanka frá árinu 1927. Hlutverk bankanna var 

aðgreint 1957 og til fulls 1961. En Seðlabankinn vann 

áfram að málefnum atvinnulífsins, svo sem afurðalánum 

og gjaldeyrisfyrirgreiðslu.   

4. mynd              (Aðalstöðvar  IMF)

 

Seðlabanki hefur mörg verkefni í fjölþjóðlegu samstarfi. 

Leitað er til hans vegna gjaldeyrisskipta og upplýsinga til 

tryggingar viðskiptum. Seðlabanki Íslands annast 

samskipti við erlendar bankastofnanir, alþjóðlega sjóði 

og alþjóðasamtök á sviði viðskipta, fjárfestingar, 

lánamála og gjaldeyrismála. Nefna má norrænu 

seðlabankana, Evrópska Seðlabankann, Alþjóðabankann, 

Alþjóðagjaldeyrissjóðinn, Efnahags- og framfarastofnun 

og Alþjóðlega greiðslubankann. Seðlabanki Íslands hefur 

það hlutverk að kynna og skýra íslenskan málstað og 

hagsmuni í samskiptum við erlenda viðskiptaaðila, banka 

og alþjóðastofnanir. Seðlabankinn er einnig 

ráðgjafarstofnun fyrir stjórnvöld á sviði gjaldeyris- og 

peningamála. 

5. mynd           (Fyrsta bankastjórnin)

 

Árið 1986 voru sett lög um Seðlabanka Íslands og aftur 

árið 2001. Þá breyttust verkefni bankans og tengsl hans 

við stjórnvöld. Svið Seðlabanka Íslands starfa við 

alþjóðamál, markaðsmál, fjármálakerfi, tölfræðivinnslu, 

peningamál og hagfræði og auk þess rekstur bankans, 

söfn hans og fjárhirslur. Jón G. Maríasson var fyrsti 

formaður bankastjórnar. Næstur honum kom dr. 

Jóhannes Nordal sem leiddi stofnunina lengi og setti 

mark á hana, en síðan þeir Jón Sigurðsson, Birgir Ísleifur 

Gunnarsson og Davíð Oddsson. Árið 2009 var ákveðið 

að seðlabankastjóri yrði einn, en áður voru þeir þrír 

saman. Svein Harald Øygard var seðlabankastjóri á fyrra 

hluta árs 2009, en síðan tók Már Guðmundsson við starfi 

seðlabankastjóra. 

6. mynd              (Mynd af öryggisþáttum seðils)

 

Peningar eru mælieining, virðisgeymsla og 

greiðslumiðill. Lífskjör og lifnaðarhættir nútímans eru 

óhugsandi án viðskipta, og peningar gera viðskiptin 

möguleg sem mælieining í öllum viðskiptum með 

verðmæti, vörur og þjónustu. Myntslátta og seðlaprentun 

eru veigamikil verkefni, og mjög er vandað til 

öryggisþátta. Öryggi greiðslukerfa er forsenda fyrir 

atvinnulíf og lífskjör fólksins. Öryggi í verðgildi 

peninganna skiptir líka miklu máli, eins og Íslendingar 

þekkja vel. Hér á landi hefur öruggu verðgildi krónunnar 

oft verið fórnað. Afleiðingin hefur orðið langvarandi 

mikil verðbólga og ójafnvægi.           

7. mynd               (Gamlir og nýir seðlar og mynt)

 

Hefðbundinn landaurabúskapur vék á 18. öld en peningar 

urðu algengari en áður. Árið 1776 var gefið út 

konungsbréf um viðskipti með peningum, og 1778 voru 

kúrantseðlar lögfestir. Alþingi bað konung árið 1853 um 

bankastofnun. Árið 1873 hefst tími krónunnar. 

Landsbanki Íslands var stofnaður 1886, en áður störfuðu 

nokkrir sparisjóðir. Íslandsbanki eldri tók til starfa árið 

1904 og starfaði fram til 1930. Landssjóður Íslands gaf 

út fyrstu seðlaröð árið 1886. Íslandsbanki eldri gaf út 

tvær seðlaraðir. Landsbanki Íslands gaf út seðlaraðir frá 

1929. Landssjóður gaf út íslenska mynt frá 1922. 

Gjaldmiðilsskipti urðu á Íslandi 1948 og aftur árið 1981. 

Seðlabanki Íslands gaf út fyrstu seðlaröð árið 1966 og 

tvær síðar. Fyrsta myntröð Seðlabanka Íslands kom út 

árið 1969.   

8. mynd          (Mynd af ýmsum gömlum útgáfuritum) 

 

Þróun efnahags- og peningamála varð sveiflukennd á 7. 

og 8. áratug síðustu aldar. Aflamet voru slegin á 

síldarárunum. Síðan jókst ójafnvægi enn með verðbólgu, 

gengisbreytingum og átökum á vinnumarkaði. 

Seðlabankinn sá um ávísanaviðskipti, breytingar á 

bindiskyldu, afurðavíxla, aðgerðir vegna útlánaþenslu og 

viðbrögð við aflabresti og Heimaeyjargosi. Gripið var til 

verðstöðvunar, lánsfjáráætlana og samninga um aðhald í 

útlánum bankakerfisins. Seðlabanki Íslands hafði afskipti 

af verðjöfnunarsjóði fiskiðnaðarins, tryggingardeild 

útflutningslána og iðnþróunarsjóði, og bankinn vann 

einnig að málefnum sjávarútvegsins. Árið 1971 breyttust 

alþjóðleg gengismál þegar Bandaríkjamenn hurfu frá því 

skipulagi með föstu en breytanlegu gengi sem kennt var 

við Bretton Woods. Reiknistofa bankanna hóf störf árið 

1974, og sama ár hófst útgáfa á Hagtölum mánaðarins.  

9. mynd            (Seðlabankahúsið) 

 

Á 9. áratug nýliðinnar aldar urðu miklar framfarir í átt að 

opnu fjármálakerfi. Árið 1979 voru sett lög um 

verðtryggingu fjárskuldbindinga, en þau lögðu grunn að 

frekari þróun. Nýkróna var tekin upp í ársbyrjun 1981. 

Verðbólga snemma á 9. áratugnum sló öll fyrri met. 

Seðlabankinn lagði áherslu á aðhaldsaðgerðir með 

samningum við viðskiptabankana. Stefnt var að frjálsari 

viðskiptaháttum í bankakerfinu varðandi vaxta- og 

gjaldeyrisákvarðanir. Beitt var sérstakri innlánsbindingu 

til viðbótar við almenna bindiskyldu. Verðbréfaþing tók 

til starfa árið 1986. Vaxtafrelsi tók gildi og ný lög um 

Seðlabanka Íslands. Hornsteinn var lagður að húsi 

Seðlabankans í maí 1986 og vorið 1987 tók bankinn 

húsið í notkun.   

10. mynd           (Yfirlitsmynd: blaðsíða um stjórntæki) 

 

Í byrjun lokaáratugar síðustu aldar tókst þjóðarsátt um 

aðgerðir gegn mikilli verðbólgu. Breytingar urðu á 

bankakerfinu þegar fjórir bankar sameinuðust árið 1990. 

Miklar breytingar urðu á sjóðakerfi atvinnuveganna. 

Greiðslukort ruddu sér til rúms í stað ávísana og 

lausafjár. Opinn gjaldeyrismarkaður hófst árið 1993. 

Rýmkaðar voru reglur á millibankamarkaði, bindiskylda 

og vextir lækkuð. Árið 1994 gerðust Íslendingar aðilar að 

Evrópska Efnahagssvæðinu. Árið 1998 var stjórntækjum 

Seðlabanka Íslands breytt til samræmis við þróun 

erlendis og var stefnt til almennra opinna 

markaðsaðgerða. Árið 1999 tók Fjármálaeftirlitið til 

starfa, en þangað færðist bankaeftirlit frá 

Seðlabankanum. 

11. mynd          (Mynd af nútíma tölvuveri Reiknistofu) 

 

Tæknibúnaði greiðslumiðlunar fleygði fram um 

aldamótin. Seðlabanki Íslands setti nýjar reglur um 

Stórgreiðslukerfið og Jöfnunarkerfið, en Reiknistofa 

bankanna sá um rekstur kerfanna. Notkun greiðslukorta 

jókst og þau tóku við sem ráðandi greiðslumiðill. 

Seðlabankinn dró úr vægi verðtryggingar og dró sig út úr 

hlutverkum viðskiptavaka með spariskírteini. 

Vikmörkum sem gengi mátti sveiflast innan var breytt og 

samfelldur gjaldeyrismarkaður hófst. Ríkisbönkum var 

breytt í hlutafélög. Þróun vaxtafrelsis hélt áfram. Mikil 

efling varð í rannsóknarverkefnum Seðlabanka Íslands, 

og árið 1999 hóf bankinn útgáfu tímaritsins 

Peningamála. 

12. mynd             (Mynd sem sýnir tölvur markaðssviðs) 

 

Miklar breytingar hafa orðið í viðhorfum til hagstjórnar, 

peningamála og seðlabankafræða. Áður var 

meginhlutverk seðlabanka að fjármagna ríkissjóð og vera 

bakhjarl fjármálakerfisins. Með árunum var ný 

peningastefna mótuð með þjóðhagsleg markmið að 

leiðarljósi. Sammæli varð að verðbólga sé peningalegt 

fyrirbæri og aðeins sé unnt að hafa áhrif á hana með 

almennum markaðsaðgerðum bankans og áhrifum á 

væntingar. Meginverkefnið varð að leitast við að tryggja 

verðstöðugleika. Mikilvægi almenns fjármálalegs 

stöðugleika er orðið ljósara en áður. Auk þess er almennt 

sammæli að til þess að seðlabankar nái árangri þurfi þeir 

sjálfstæði gagnvart pólitískum stjórnvöldum til að beita 

stjórntækjum sínum.  

    

 

 

 



Dagskrárþáttur 7. apríl 2011:    Reynsla Seðlabanka Íslands   
/JS                  14 
 

 

13. mynd           (Mynd: PeningamálogFjármálastöðugl) 

 

Ný heildarlög voru sett árið 2001. Seðlabankinn og 

forsætisráðuneytið gerðu samkomulag um 

verðbólgumarkmið og um viðbrögð Seðlabankans ef 

verðbólga leitar frá settu marki. Stjórnskipulegt 

sjálfstæði Seðlabankans var staðfest. Árið 2005 hófst 

útgáfa á nýju tímariti um Fjármálastöðugleika. 

Ríkisviðskiptabankarnir voru einkavæddir að fullu 2003 

og tóku frumkvæði á fjármálamarkaði, í útlánum og útrás 

til annarra landa. Þensla jókst með stórauknum 

efnahagsumsvifum, stórframkvæmdum á orkusviði og 

umskiptum á markaði húsnæðislána. Seðlabanki Íslands 

mætti þessari framvindu með hefðbundnum tækjum en 

tókst ekki einum sér að tryggja stöðugleika og lága 

verðbólgu. 

14. mynd         (Mynd af blaðamannafundi Seðlabanka) 

 

Árið 2002 birti Seðlabanki Íslands starfsreglur um 

undirbúning og kynningu ákvarðana í peningamálum. 

Sama ár lauk samræmingu reglna um bindiskyldu við 

evrópskar reglur. Metár varð í Kauphöll Íslands 2003. 

Greiðslu- og uppgjörskerfi voru samræmd reglum 

Alþjóðagjaldeyrissjóðsins. Á millibankamarkaði var 

unnið að þróun í skráningu bréfa og skilyrðum fyrir 

veðhæfi. Gengi krónunnar hækkaði og mikið 

fjármagnsaðstreymi varð til landsins, einnig í gengis- og 

vaxtamunarviðskiptum. Útrásarævintýri setti svip á alla 

fjármálastarfsemi. Seðlabankinn og Fjármálaeftirlitið 

náðu takmörkuðum árangri, en lánshæfismat íslenskra 

fjármálafyrirtækja þótti með ágætum. Verðbólga og 

viðskiptahalli jukust áfram. 

15. mynd            (Núverandi merki Seðlabankans) 

 

Haustið 2008 hrundi fjármálakerfið. Alþjóðlegir 

lánamarkaðir stöðvuðust nánast og fjármálafyrirtækjum 

var lokað. Ástæður voru einnig innlendar, óhófsvöxtur 

og áhættusækni. Byggingariðnaður hrundi. Gengi 

krónunnar hrundi. Skuldafjárhæðir ruku upp. 

Seðlabankinn beið hnekki, en innlend greiðslumiðlun 

stóðst. Ný lög voru sett 2009, bankastjórn lögð niður, en 

skipaður einn seðlabankastjóri og peningastefnunefnd. 

Gagnrýni birtist í skýrslu rannsóknarnefndar Alþingis. 

Stjórntæki bankans voru endurskoðuð og gripið til 

gjaldeyrishafta. Seðlabankinn tók að sér verkefni við 

gjaldeyriseftirlit og eignaumsýslu. Nú fylgir Seðlabanki 

Íslands peningamálastefnu með verðbólgumarkmið til 

langs tíma en tillit til gengisstöðugleika til skamms tíma. 

Boðuð er losun gjaldeyrishafta og mótun peningastefnu 

framundan. Seðlabanki Íslands hefur öðlast mikilvæga 

reynslu sem nýtist til framtíðar. 

Ég þakka áheyrnina. 

 


